ՀԻՄՆԱՎՈՐՈՒՄ
«Հայաստանի Հանրապետության Լոռու մարզի Քարաձոր համայնքի  ղեկավարի և ավագանու անդամների արտահերթ ընտրություններ նշանակելու և անցկացնելու մասին» ՀՀ կառավարության որոշման ընդունման
Հայաստանի Հանրապետության Լոռու մարզի Քարաձոր համայնքի ղեկավար Արա Մատինյանը համայնքի ղեկավարի պաշտոնում ընտրվել էր 2016 թվականի հոկտեմբերի 2-ին կայացած համայնքի ղեկավարի ընտրության արդյունքում: Արա Մատինյանը 2019 թվականի մարտի 4-ին հրաժարականի դիմում է ներկայացրել: «Տեղական ինքնակառավարման մասին» օրենքի 26-րդ հոդվածի 3-րդ մասի  համաձայն՝ 2019 թվականի մարտի 11-ին Լոռու մարզի Քարաձոր համայնքի ավագանին կազմել է համայնքի ղեկավարի լիազորությունները դադարեցնելու մասին արձանագրություն: 
Հայաստանի Հանրապետության Լոռու մարզի Քարաձոր համայնքի  ավագանու թվով 5 անդամները (օրենքով նախատեսված 5-ից) ընտրվել են 2016 թվականի հոկտեմբերի 2-ին կայացած ավագանու անդամների ընտրության արդյունքում: Ավագանու անդամներից մեկի լիազորությունները դադարեցվել են 2017 թվականի հունվարի 25-ին՝ ելնելով վերջինիս մահվան հանգամանքից, իսկ ավագանու անդամներ Սայադ Հովսեփյանի, Արթուրիկ Մատինյանի, Հրանուշ Ռոստոմյանի, Ջհանգիր Ռուստամյանի լիազորությունները՝ 2019 թվականի մարտի 11-ին՝ ելնելով վերջիններիս կողմից հրաժարականի դիմումներ ներկայացնելու հանգամանքից: «Տեղական ինքնակառավարման մասին» ՀՀ օրենքի 22-րդ հոդվածի 2-րդ մասի  համաձայն՝ 2019 թվականի մարտի 11-ին Լոռու մարզի Քարաձոր համայնքի ավագանին կազմել է վերոնշյալ ավագանու անդամների լիազորությունները վաղաժամկետ դադարեցնելու վերաբերյալ արձանագրություն: 

Այդ հանգամանքով պայմանավորված, անհնարին է դարձել Քարաձոր համայնքի ավագանու նիստերի հետագա անցկացումը, քանի որ ավագանու անդամների թվաքանակը նվազել է օրենքով սահմանված թվաքանակի կեսից ավելիի չափով: Այդ կապակցությամբ Քարաձոր համայնքի ավագանու անդամները ս.թ. մարտի 11-ին կազմել են Քարաձոր համայնքի ավագանու լիազորությունները վաղաժամկետ դադարեցման վերաբերյալ արձանագրություն:
 «Հայաստանի Հանրապետության ընտրական օրենսգիրք» սահմանադրական օրենքի 122-րդ հոդվածի համաձայն՝ «Համայնքի ղեկավարի արտահերթ ընտրությունն անցկացվում է սույն օրենսգրքի 120-րդ հոդվածի 1-ին մասով սահմանված օրերից այն օրը, որ պահպանվեն ընտրությունների կազմակերպման և անցկացման համար սույն հոդվածով սահմանված ժամկետները:»: Կենտրոնական ընտրական հանձնաժողովի նախագահի 2018 թվականի հուլիսի 17-ի №26-Ա որոշմամբ սահմանված մոտակա օրն է 2019 թվականի հունիսի 9-ը: Լոռու մարզի Քարաձոր համայնքի ղեկավարի և ավագանու անդամների արտահերթ ընտրություն անցկացման համար առաջարկվում է այդ օրը: 
Վերոնշյալ արձանագրությունը ՀՀ Լոռու մարզպետի միջոցով ներկայացվել է տարածքային կառավարման և զարգացման նախարարություն:
«Հայաստանի Հանրապետության Լոռու մարզի Քարաձոր համայնքի  ղեկավարի և ավագանու անդամների արտահերթ ընտրություններ նշանակելու և անցկացնելու մասին» ՀՀ կառավարության որոշման ընդունումը պայմանավորված է վերոնշյալ հանգամանքներով։
